
Brahmavid-Ashirvada

బ్రహ్మవిదాశీర్వాదః

॥శ్రీః ॥
శ్రీమత్పరమహంసపరివ్రాజకాచార్య 
శ్రీవిద్యారణ్యస్వామీవిరచితః
శ్రీబ్రహ్మవిదాశీర్వాదః   ।
హిరణ్యగర్భాదిస్థావరాన్తేషు  శరీరేషు యదేకం చైతన్యమస్తి ,
తదేవాహమస్మీతి దృఢజ్ఞానం  నిరన్తరం భూయాత్ ॥౧ ॥
నిర్వికల్పసమాధిప్రతిబన్ధకలయవిక్షేపకషాయరసాస్వాదేభ్యో 
రక్షితం మే చిత్తమవిఘ్నేన బ్రహ్మణి  అవస్థితం  భూయాత్ ॥౨ ॥
నిత్యనిర్వికారాసఙ్గాద్వితీయపరిపూర్ణసచ్చిదానన్దస్వప్రకాశ    -
చిదేకరసబ్రహ్మానుభవసిద్ధిర్భూయాత్   ॥ ౩ ॥
అహమాదిదృశ్యవిలక్షణాస్మత్ప్రత్యయాలమ్బనభృతప్రత్యక్ -
చిన్మాత్రస్వరూపానుభవసిద్ధిర్భూయాత్   ॥ ౪ ॥
సజాతీయవిజాతీయస్వగతభేదరహితాఖణ్డసచ్చిదానన్దాద్వితీయ  -

బ్రహ్మాత్మానుభవసిద్ధిర్భూయాత్   ॥ ౫ ॥
నిత్యశుద్ధబుద్ధముక్తసత్యపరమానన్దాద్వితీయ   -

బ్రహ్మాత్మానుభవసిద్ధిర్భూయాత్   ॥౬ ॥
స్వగతాదిభేదరహితాఖణ్డసచ్చిదానన్దలక్షణబ్రహ్మాభిన్న   -
కూటస్థప్రత్యక్స్వరూపః   సర్వసాక్షీతి చిద్రూపానుభవసిద్ధిర్భూయాత్   ॥౭ ॥
స్వాత్మనోఽన్యత్వేన ప్రతిభాతం  సకలం సాక్ష్యం జగత్ స్వావిద్యావిలసితత్వేన
స్వానన్యత్వాత్ స్వాత్మమాత్రమితి ,అద్వితీయబ్రహ్మాత్మానుభవసిద్ధిర్భూయాత్   ॥౮ ॥
అసంభావనావిపరీతభావనారహితత్వేన కరతలామలకవత్ అహం బ్రహ్మాస్మీతి
అప్రతిబద్ధాపరోక్షబ్రహ్మసాక్షాత్కారో    దృఢీభూయాత్ ॥౯ ॥
యోబ్రహ్మాదిస్తమ్బపర్యన్తానాం  సర్వేషాం ప్రాణినాం  దేహమధ్యే,

తత్తద్దేహసాక్షిత్వేన  భాసమానః, పరిపూర్ణాత్మాఽస్తి ,సోఽయం పరమాత్మా,
కేవలం ముముక్షోః పురుషస్య మే స్వరూపమిత్యేవంరూపాత్మసాక్షాత్కారో
దృఢీభూయాత్ ॥ ౧౦ ॥
వాసనాక్షయ - మనోనాశ - తత్త్వజ్ఞానాభ్యాసవశాత్ , జ్ఞానరక్షా ,

తపఃసిద్ధిః , సర్వసమత్వం,దుఃఖనివృత్తిః,సుఖావిర్భావః
ఇత్యేతత్పఞ్చప్రయోజనసిద్ధిర్భూయాత్   ॥ ౧౧ ॥
మైత్రీ  - కరుణా - ముదితోపేక్షారూపసద్వాసనాపాటవేన రాగాది-
దుర్వాసనాక్షయః సమ్యగ్భూయాత్ ॥ ౧౨ ॥
నిరన్తరస్వాత్మానుసన్ధానవశాత్  మనసో వృత్తిరూపపరిణామత్యాగేన,
నిరుద్ధతాకారేణ  ఆత్మపరిణామో దృఢీభూయాత్ ॥ ౧౩ ॥
శమాదిపూర్వకశ్రవణమనననిదిధ్యాసనాభ్యాసబలాత్ ,
విషయాసక్తిః, ప్రజ్ఞామాన్ద్యం   , విపర్యయః,దురాగ్రహశ్చేతి
వర్తమానప్రతిబన్ధచతుష్టయనివృత్తిద్వారా   ,

అప్రతిబద్ధాపరోక్షబ్రహ్మసాక్షాత్కారో    దృఢీభూయాత్ ॥ ౧౪ ॥
ఉపక్రమాదిషడ్విధలిఙ్గైః  ,అశేషవేదాన్తానామ్
అద్వైతే  బ్రహ్మణి  తాత్పర్యావధారణం దృఢీభూయాత్ ॥ ౧౫ ॥
శ్రీగురుముఖాత్  శ్రుతాద్వితీయవస్తునః , వేదాన్తానుగుణయుక్తిభిః
అనవరతమనుచిన్తనం భూయాత్ ॥ ౧౬ ॥
విజాతీయదేహాదిప్రత్యయానన్తరిత  - సజాతీయసచ్చిదానన్దాత్మ -
ప్రత్యయప్రవాహో   నిరన్తరం భూయాత్ ॥ ౧౭ ॥
అసఙ్గోఽహం , చిదాత్మాహమితి ప్రత్యగాత్మని  నివేశితే, వృత్తిరహితే,
సంస్కారశేషమాత్రతయా సూక్ష్మరూపేణావస్థితే  చిత్తే,ఆత్మనః
స్వరూపభూతపరమానన్దో నిరన్తరం సమ్యగావిర్భూయాత్ ॥ ౧౮ ॥
అహమాత్మా సాక్షీ, కేవలః, చిన్మాత్రస్వరూపః ;నాజ్ఞానం ;నాపి
తత్కార్యం ; కింతు, నిత్యశుద్ధబుద్ధముక్తసత్యపరమానన్దాద్వయం  
బ్రహ్మైవాహమస్మీతి   అభేదేనావస్థానం  సమాధిః ; తత్ర చ అన్తస్సమాధినా
దృగ్దృశ్యవివేకే , బహిస్సమాధినా బ్రహ్మసర్గవివేకే   చ దృఢే జాతే,
తేన వివేకద్వయేనాయం గలితదేహాభిమానః,

విజ్ఞాతపరమాత్మతత్త్వశ్చ  భూయాత్ ॥ ౧౯ ॥
దేహాద్బహిః సకలనామరూపాత్మకేషు వస్తుష్వపి, సర్పధారాదిషు
రజ్జురివ  వ్యాప్తః, సచ్చిదానన్దలక్షణో  యః పరమాత్మా, స ఏవ
పరశబ్దేనోచ్యతే  । అన్తః అహమాదిదృశ్యవిలక్షణః,
అస్మత్ప్రత్యయాలమ్బనభూతః, ప్రత్యక్చిన్మాత్రస్వరూపః  ,యః
సాక్ష్యాఖ్యో జీవాత్మా, స ఏవ అవరశబ్దేనోచ్యతే  । పరశ్చాసౌ
అవరశ్చేతి పరావరః, ప్రత్యగభిన్నః  పరమాత్మా । తస్మిన్ ఏవమ్
అన్తర్బహిశ్చ పరరూపేణ అవరరూపేణ చ అవస్థితే , పరమార్థతః
పరావరవిభాగరహితే ప్రత్యగభిన్నే  పరావరే బ్రహ్మణి  ’ త్వం వా
అహమస్మి భగవో దేవతే ;అహం వై త్వమసి ’ ఇతి శ్రుత్యనుసారేణ
’అహం బ్రహ్మాస్మి , బ్రహ్మైవాహమస్మి   ’ ఇతి వ్యతిహారేణ,

అఖణ్డైకరసత్వేన  సాక్షాత్కృతే సతి, తేన పరావరబ్రహ్మసాక్షాత్కారేణ ,

అస్య పరావరబ్రహ్మ  సాక్షాత్కృతవతో మమ హృదయగ్రన్థిభేద   - సర్వ -

సంశయనివృత్తి - సర్వకర్మక్షయరూపపరమపురుషార్థః
సమ్యగావిర్భూయాత్ ॥౨౦ ॥
అహఙ్కారాత్మనోః ఏకత్వభ్రమనివృత్తిరూపోఽయం
గ్రన్థిభేదః   దృఢీభూయాత్ ॥౨౧ ॥
ఆత్మా దేహాదివ్యతిరిక్తో వా న వా, వ్యతిరిక్తత్వేఽపి, కర్తృత్వాదిధర్మయోగీ
వా న వా,అకర్తృత్వేఽపి, తస్య బ్రహ్మణా  భేదోఽస్తి వా న వా,అభేదేపి,
తజ్జ్ఞానం  కర్మాదిసహితం వ ముక్తిసాధనం కేవలం వా, తథాపి,ఆత్మా
సాక్షీ వా కర్తా వా,సాక్షిత్వేపి అస్య బ్రహ్మస్త్వమస్తి  వా న వా, బ్రహ్మత్వే
సత్యపి, తద్బుధ్యా వేదితుం శక్యతే వా న వా, శక్యత్వేఽపి,
తద్వేదనమాత్రేణ  ముక్తిరస్తి  వా న వా,సాక్షాత్కృతేఽపి, ఇతః పరం
కర్తవ్యమస్తి వా న వా, కర్తవ్యాభావేఽపి, ఇదానీం మమ జీవన్ముక్తిరస్తి  వా
న వా, జీవన్ముక్త్వేఽపి, వర్తమానదేహపాతాన్తరం విదేహముక్తిః
భవిష్యతి వా న Vవా, తత్ప్రాప్తావాపి,కాలాన్తరే పునర్జన్మ  భవిష్యతి
వా న వా, ఇత్యాది సర్వసంశయనిర్వృత్తిర్భూయాత్ ॥౨౨ ॥
అనారబ్ధానాం  ఆగామిజన్మహేతూనాం అనేకకోటిజన్మార్జితానాం
ప్రారబ్ధవ్యతిరిక్తానాం   సఞ్చితకర్మణాం నివృత్తిరూపః
పరమపురుషార్థః  సమ్యగావిర్భూయాత్ ॥౨౩ ॥

యః పూర్ణానన్దైకబోధః   తద్బ్రహ్మాహమస్మీతి బ్రహ్మాత్మానుభవ -
మాత్రపర్యవసానే  బుద్ధిర్నిరన్తరం  భూయాత్ ॥౨౪ ॥
యస్మిన్ కాలే ద్వైతభానం  నాస్తి, నిద్రాఽపి  నాగచ్ఛతి, తస్మిన్
కాలే ఉపలభ్యమానం యత్సుఖమస్తి స బ్రహ్మానన్ద  ఇతి
బ్రహ్మాత్మానుభవసిద్ధిః   నిరన్తరం భూయాత్ ॥౨౫ ॥
మనోవ్యాపారాభావసమయే యత్సుఖం భాసతే, తత్
సుఖమాత్మస్వరూపమితి ఆత్మనిశ్చయః సమ్యగ్భూయాత్ ॥౨౬ ॥
స్వప్నః స్వాతిరేకేణ యథా నాస్తి, తథైవ  స్వజాగ్రదపి  స్వాతిరేకేణ
నాస్తి ; తేన అద్వితీయాత్మానుభవసిద్ధిః  సమ్యగ్భూయాత్ ॥౨౭ ॥
వాసనాక్షయమనోనాశాభ్యాం నిర్వాసనే వృత్తిశూన్యే చిత్తే,
సంశయవిపర్యయదోషద్వయాభావేన ఉత్పన్నం బ్రహ్మజ్ఞానం 
అబాధితత్వేన సురక్షితం భూయాత్ ॥౨౮ ॥
పఞ్చమ్యాదిభూమిత్రయరూపాయాం  జీవన్ముక్తౌ సమ్పాద్యమానాయాం
ద్వైతభానాభావేన  సంశయవిపర్యయప్రసఙ్గాభావాత్ 
ఉత్పన్నం తత్త్వజ్ఞానం  అబాధితత్వేన సురక్షితం భూయాత్ ॥౨౯ ॥
స్వప్నే స్థూలశరీరాభావేఽపి ,సుషుప్తౌ సూక్ష్మశరీరాభావేఽపి,
సమాధౌ కారణశరీరాభావేఽపి,జాగ్రదాద్యవస్థాచతుష్టయేఽపి  
యః చిద్రూపాత్మా  మణిషు సూత్రమివ  అనుస్యూతతయా నిరన్తరం భాసతే,
స చిద్రూపాత్మైవ   అహమస్మీతి అన్వయవ్యతిరేకాభ్యాం
శరీరత్రయవ్యావృత్తిం  తత్సాక్షిచైతన్యస్యానువృత్తిం  చ పశ్యతో
మమ శరీరత్రయవ్యతిరిక్తాత్మానుభవః  సమ్యగ్భూయాత్ ॥ ౩౦ ॥
భగవన్తం పరమేశ్వరం ప్రీతిపూర్వకం  భజతో మమోపరి
అనుగ్రహార్థం   భగవాన్ వాసుదేవః ఆత్మభావస్థః  సన్ ,

వివేకప్రత్యయరూపేణ , భక్తిప్రసాదస్నేహయుక్తేన ,
తద్భావనాభినివేశవాతేరితేన, బ్రహ్మచర్యాదిసాధన -
సంస్కారవత్ప్రజ్ఞావర్తినా  , విరక్తాన్తఃకరణాధారేణ ,

విషయవ్యావృత్తరాగద్వేషకలుషితచిత్తనివాతాపవరకస్థేన ,
నిత్యప్రవృత్తైకాగ్రయధ్యానజనితసమ్యగ్దర్శనభాస్వతా   
జ్ఞానదీపేన  అజ్ఞానజం  అవివేకతో జాతం మిథ్యాప్రత్యయరూపం

మోహాన్ధకారం  తమో నాశయత్విత్యాశీః నిరన్తరం భూయాత్ ॥ ౩౧ ॥
పరమేశ్వరం ప్రీతిపూర్వకం  భజన్తో భక్తా యేనానన్యబుద్ధియోగేన
సమ్యగ్దర్శనలక్షణేన  భగవన్తం పరమేశ్వరం ఆత్మత్వేన
ఉపయాన్తి ప్రతిపద్యన్తే , తం బుద్ధియోగం  భగవాన్ వాసుదేవః మే
దదాతు ఇతి ఆశీర్నిరన్తరం భూయాత్ ॥ ౩౨ ॥
వికారమన్తరేణ స్వాధ్యస్తం సర్వం సాక్షాదవ్యవధానేన
స్వరూపబోధేన ఈక్షతే పశ్యతీతి సాక్ష్యనుభవసిద్ధిః
సమ్యగ్భూయాత్ ॥ ౩౩ ॥
దేహేన్ద్రియాదిసకలజడావభాసకత్వేన  ఆత్మా చిద్రూప  ఇతి
చిదాత్మానుభవసిద్ధిః  సమ్యగ్భూయాత్ ॥ ౩౪ ॥
ఆత్మని కదాచిదపి అప్రియాభావేన ,పరమప్రేమాస్పదత్వేన  చ,
ఆత్మా పరమానన్దరూప  ఇతి,ఆనన్దానుభవసిద్ధిః   సమ్యగ్భూయాత్ ॥ ౩౫ ॥
అభారూపస్య విశ్వస్య భానం,భాసకసన్నిధిం వినా కదాచిదపి
న సంభవతీతి,భారూపాత్మా సర్వగత ఇతి సర్వగతాత్మానుభవసిద్ధిః
సమ్యగ్భూయాత్ ॥ ౩౬ ॥
అసజ్జడదుఃఖాత్మకాహఙ్కారాదిభ్యో  విలక్షణతయా,ప్రాతికూల్యేన
సత్యజ్ఞానానన్దరూపేణ   అఞ్చతి, ప్రకాశత  ఇతి, ప్రత్యగాత్మానుభవ -
సిద్ధిః  సమ్యగ్భూయాత్ ॥ ౩౭ ॥
పశ్చాద్భాసమానస్య జడస్య, ప్రథమతో  భాసమానం
చైతన్యమేవ  వాస్తవం స్వరూపమితి నిశ్చిత్య, జడముపేక్ష్య,
చిన్మాత్రమేవ  చిత్తం నిరన్తరం సమ్యగ్భూయాత్ ॥ ౩౮ ॥
’ సర్వాణ్యేవైతాని  ప్రజ్ఞానస్య   నామధేయాని భవన్తి ’ ఇతి వాక్యేన
దేహేన్ద్రియాదిసాక్షిరూపం  యత్ ప్రజ్ఞానం   త్వంపదార్థరూపం
నిర్ణీతం , తదేవ ’ ఏష బ్రహ్మ  ’ ఇత్యాదివాక్యేన జగత్కారణతయా
నిర్ణీతం  పరం బ్రహ్మ , న చానయోరీషదపి భేదోఽస్తి ఇతి,
ఐతరేయమహావాక్యజ్ఞానసిద్ధిః   నిరన్తరం భూయాత్ ॥ ౩౯ ॥
యతః, సర్వత్రావస్థితం   ప్రజ్ఞానం   బ్రహ్మ ,అతో మయి
అవస్థితం  ప్రజ్ఞానం   బ్రహ్మ , ప్రజ్ఞానత్వావిశేషాత్   ఇతి
ఐతరేయమహావాక్యోత్థితజీవబ్రహ్మైక్యజ్ఞానసిద్ధిః    

నిరన్తరం భూయాత్ ॥ ౪౦ ॥
ఆత్మసన్నిధౌ విద్యమానత్వేన, జడరూపస్యాపి దేహేన్ద్రియాదేః
చేతనత్వేన భాసమానత్వాత్,ఆత్మా చిద్రూప  ఇతి చిదాత్మానుభవసిద్ధిః
సమ్యగ్భూయాత్ ॥౪౧॥
ఆత్మసహితత్వేన,దుఃఖాత్మకస్య దేహాదేరపి ప్రియతమత్వాత్ ,
ఆత్మా పరమానన్దరూప  ఇతి,ఆనన్దాత్మనుభవసిద్ధిః 
సమ్యగ్భూయాత్ ॥ ౪౨ ॥
దేశతః,కాలతః, వస్తుతః, పరిచ్ఛేదరహితాద్వితీయాత్మానుభవసిద్ధిః
సమ్యగ్భూయాత్ ॥ ౪౩ ॥
పూర్వాపరపరామర్శమన్తరేణ సహసోత్పద్యమానస్య క్రోధాదివృత్తి -
విశేషస్య హేతోః చిత్తసంస్కారస్య, వివేకజన్యాయాం క్షాన్త్యాదివాసనాయాం
దృఢాయాం సత్యాం వినాశాత్,బాహ్యనిమిత్తాభావేన క్రోధాద్యనుత్పత్తిః
సమ్యగ్భూయాత్ ॥ ౪౪ ॥
᳚ యస్య ప్రసాదాదహమేవ  విష్ణుః ,మయ్యేవ సకలం పరికల్పితం
చ ᳚ ఇతి,ఆత్మస్వరూపం విజానామి, తస్య పాదారవిన్దయోః
అచఞ్చలా భక్తిః నిరన్తరం సమ్యగ్భూయాత్ ॥ ౪౫ ॥
అచిద్రూపస్య  జగతః చిత్సన్నిధేర్విద్యమానత్వాత్, చిద్రూపాత్మా  సర్వగత
ఇతి సర్వగతాత్మానుభవసిద్ధిః  సమ్యగ్భూయాత్ ॥ ౪౬ ॥
సర్వార్థసాధకత్వహేతునా , సర్వసంబన్ధేన  చ ఆత్మా పరిపూర్ణ
ఇతి పరిపూర్ణాత్మానుభవః  సమ్యగ్భూయాత్ ॥ ౪౭ ॥
దేశకాలావ్యవహితత్వేన పరోక్షహేతోరభావాత్,సాధనాన్తరనిరపేక్షతయా
స్వయంప్రకాశమానః  చిదాత్మా సర్వదా స్వతస్సిద్ధాపరోక్ష  ఇతి
అపరోక్షానుభవసిద్ధిః  సమ్యగ్భూయాత్ ॥ ౪౮ ॥
యత్ర యద్వస్తు అస్తీతి ఈక్షతే, తేన వస్తునా అన్యత్ర అనన్వాగతత్వేన
ఆత్మా అసఙ్గ ఇతి,అసఙ్గాత్మానుభవః  సమ్యగ్భూయాత్ ॥ ౪౯ ॥
నిరవయత్వేన అసఙ్గత్వేన  చ,ఆత్మనః కేనాపి
సంబన్ధాభావాత్ ,ఆత్మా నిత్యముక్త ఇతి, నిత్యముక్తస్వరూపానుభవః
సమ్యగ్భూయాత్ ॥ ౫౦ ॥

అవేద్యత్వే సతి అపరోక్షవ్యవహారయోగ్యత్వాత్,ఆత్మా స్వయంప్రకాశ
ఇతి స్వయంప్రకాశాత్మానుభవః  సమ్యగ్భూయాత్ ॥ ౫౧ ॥
సాధనాన్తరనిరపేక్షతయా స్వయమేవ భాసమానత్వాత్,ఆత్మా
స్వయంప్రకాశ  ఇతి స్వయంప్రకాశాత్మానుభవః  సమ్యగ్భూయాత్ ॥ ౫౨ ॥
ఇదం సర్వం ఆత్మని ప్రతీయమానం  యత్ రూపరసాదికం జగత్ మాయామయం,
న త్వేతత్ వస్తుతోఽస్తీతి తత్త్వనిశ్చయో దృఢీభూయాత్ ॥ ౫౩ ॥
ఇతి శ్రీమత్పరమహంసపరివ్రాజక   శ్రీవిద్యారణ్యస్వామిరచితః

బ్రహ్మవిదాశీర్వాదః  సమ్పూర్ణః  ॥

